
“Kobra” ləqəbli artilleriya cəngavəri

İkinci Qarabağ savaşından sonra redaksiyamızda tez-tez Vətən müharibəsinin 
iştirakçılarını qonaq edir, qazilərlə, şəhid anaları və zabitlərlə görüşlər keçiririk. 
Yaxşı xatırlayıram... Bu görüşlərdən birində yüksək rütbəli zabitlərdən biri, heç 
vaxt unutmayacağım bir fikri o qədər qürürla səsləndirdi ki, gözləri parladı: Bizim 
elə igidlərimiz, elə şücaətlərimiz var ki, heç bir uydurma, şişirtmə qəhrəmanlıq 
dastanına ehtiyacımız yoxdur. 

Kim bilir, bəlkə də bu sözləri deyəndə 
həmin qəhrəmanlardan bəzilərinin surəti 
onun gözünün önünə gəldi... Həmin gün 
redaksiyamızın akt zalında olan hər kəs 
bu cümlənin sehrinə qapılıb, xəyalında 
müxtəlif döyüş səhnələri canlandırdı. Bi-
zim canlandırmağa çalışdığımız belə dö-
yüş səhnələrinin həqiqi şahidlərindən biri 
də şəhid polkovnik-leytenant Xeyrulla İb-
rahimovdur. Onun həyatı və döyüş yolu 
ilə bağlı eşidəndə yuxarıda qeyd etdiyim 
cümləni və həmin səhnəni bir daha xatır-
ladım. Bu, həmin Xeyrulla İbrahimovdur ki, 
ümummilli lider Heydər Əliyev ona “Sən 
gələcəyin Əliağa Şıxlinskisisən” demiş və 
“Hərbi xidmətdə fərqlənməyə görə” meda-
lını şəxsən təqdim etmişdi.

Xeyrulla 1971-ci il aprelin 19-da Bakıda 
anadan olub. 1985-1988-ci illərdə Cəmşid 
Naxçıvanski adına Hərbi Liseydə təhsil 
alıb. Liseyi fərqlənmə diplomu ilə bitirən 
Xeyrulla Xmelnitski Ali Artilleriya Koman-
danlıq Məktəbinə daxil olub və “artilleriya” 
üzrə ixtisaslaşıb. 

Xeyrulla İbrahimov Birinci Qarabağ 
müharibəsinin də iştirakçısı olub. O, Laçın, 
Qubadlı, Zəngilan, Cəbrayıl, Füzuli, Tərtər 

rayonlarının müdafiəsi uğrunda gedən 
döyüşlərdə iştirak edib, 1994-cü ildə Füzuli 
rayonunun Aşağı Seyidəhmədli kəndində 
qəlpə yaraları alıb. O vaxt ermənilər Xeyrul-
lanın başına pul qoymuş, lakin istəklərinə 
nail ola bilməmişdilər. Anası deyir ki, Birin-
ci Qarabağ müharibəsindən sonra oğlunu 
“gülləkeçirməz” zənn edirdi.

“Kobra” ləqəbli “artilleriya canavarı” 
2020-ci il sentyabrın 27-də Ermənistan 
ordusunun genişmiqyaslı təxribatına ca-
vab olaraq cəbhəboyu zonada əks-hücum 
əməliyyatlarına könüllü olaraq getmək 
üçün Müdafiə Nazirliyinə müraciət edib. 
Nazirlik ehtiyatda olan polkovnik-leytenan-
tın müraciətini dəyərləndirib və Xeyrulla 
İbrahimov 4-cü Ordu Korpusunun artilleriya 
rəisi kimi döyüşə yollanıb. 

 İkinci Qarabağ müharibəsində Cəbrayıl, 
Füzuli, Zəngilan, Qubadlı və Xocavənd 
uğrunda gedən döyüşlərdə iştirak edib. 
Düşmənin çoxsaylı canlı qüvvəsinin və 
dayaq məntəqələrinin məhv edilməsində 
fərqlənib. İllər əvvəl olduğu kimi, ermənilər 
“Kobra”nın öldürülməsi qarşılığında bö-
yük məbləğdə pul təyin ediblər. Oktyabrın 
26-da Xocavənd uğrunda gedən döyüşlər 
zamanı şəhid olan Xeyrulla İbrahimovun 
ölümündən sonra erməni saytlarında, 
xəbər agentliklərində  “Kobra” öldü” başlıq-
ları ilə müxtəlif məqalələr dərc olunmuş, bu 
hadisə xüsusi qeyd edilmişdir. 

Yarım əsrlik ömrünün böyük bir 
hissəsini Azərbaycan Ordusunda xidmət 
etmiş, öz istəyi ilə seçdiyi bu həyat yolunda 
ləyaqətlə addımlamışdır. Onun xidmətləri 
Prezident İlham Əliyev tərəfindən yüksək 
qiymətləndirilmişdir.  Şəhid polkovnik-ley-
tenant Xeyrulla İbrahimov ölümündən son-
ra “Azərbaycan Bayrağı” ordeni, “Vətən 
uğrunda”, “Xocavəndin azad olunmasına 
görə”, “Füzulinin azad olunmasına görə”, 
“Şuşanın azad olunmasına görə” medal-
ları ilə təltif edilmişdir. “Kobra” II Fəxri xi-
yabanda dəfn olunmuşdur. Allah rəhmət 
eləsin!

İmran ƏLİYEV,  
“Xalq qəzeti”

Zəfər ilində nəsimişünas-alim Vüsal Hətəmovun titullarına biri də əlavə olunub. İki ildir ki, 
o, Vətən müharibəsinin qalib  baş leytenantıdır. Hələ 2020-ci ilin iyulunda Azərbaycan Silahlı 
Qüvvələri Tovuz ərazisində ermənilərin növbəti silahlı təxribatına cavab olaraq əks-hücum 
tədbirlərinə başlayanda Milli Elmlər Akademiyasının Şərqşünaslıq İnstitutunun dissertantı 
olan Vüsal onunla bir şəhərdə – Sumqayıtda yaşayan Milli Qəhrəman Polad Həşimov kimi 
Vətənin müdafiəsinə qalxmaq qərarına gəlib və ilk könüllülərin sırasına yazılıb. Evdə xəstə 
anasını nigaran qoymamaq üçün, guya, elmi ezamiyyətə gedəcəyini bildirib və intizarla 
“çağırış” gözləyib. Nəhayət, sentyabrın 21-də istəyinə yetib, bədii irsini araşdırdığı Nəsimi 
babasından halallıq alaraq, qalib kimi geri dönmək amalı ilə hərbi libas geyinib.   

Vüsal 2005-2006-cı illərdə taqım komandi-
ri, sonra isə daxili əmrlə 1 il batareya komandiri 
vəzifəsində çalışmışdı. Bacarıqlı bir ehtiyatda olan 
zabit kimi  hərbi hissələrdən birinə gənc əsgərlər 
bölməsində  artilleriya təlimatçısı təyin edildi. 
Əsgərlərinin yüksək döyüş əzmi  komandiri daha 
da ruhlandırırdı. Bir neçə gündən sonra, oktyabrın 
4-də böyük ruh yüksəkliyi ilə döyüşlərə atıldı. 

Cəbrayıl və Füzuli uğrunda ağır döyüşlər 
gedirdi. Düşmən 30 illik “keçilməz” istehkamlar-
da qərar tutmuşdu. Mərə kafirlər inanmırdılar 
ki, Azərbaycan Ordusu həmin sədləri aşa bilər. 
Amma yanılırdılar. Sədlər də aşıldı, zirvələr də 
alındı, ta Şuşaya qədər bayraqlarımız da sancıldı. 

Vüsalın atası Nizami Hətəmov 1989-cu ildən 
başlayaraq azğın düşmənə qarşı mərdliklə vu-
ruşub. Lakin o dövrdə Azərbaycanın nizami or-
dusu olmadığından Birinci Qarabağ müharibəsi 
uğursuzluqla başa çatmışdı. Atasının başladığı 
mübarizə yolunu davam etdirib zəfər sonluğuna 
çatdırmaq arzusu o vaxtdan Vüsalı rahat burax-
mırdı. Odur ki, fürsət düşən kimi ürəklə savaşa 
qatıldı. Füzuli, Cəbrayıl, Xocavənd, Laçın və Şu-
şanın, onlarla kəndin düşməndən azad olunma-
sında iştirak edərək, igidliklər göstərdi.

...İlk olaraq Cəbrayıl rayonu kəndlərinin azadlı-

ğı uğrunda döyüşlərdə iştirak etdilər. Onları qarşı-
da daha çətin sınaq – Hadrut döyüşləri gözləyirdi. 
Müəyyən itkilər olsa da, qoşunlarımız ruhdan düş-
mür, işğalçıları məharətlə “dənləyirdilər”. Heyrət 
doğuran məqam o idi ki, ağır yaralı əsgərlərimiz 
də döyüş meydanını tərk etmək istəmir, irəli can 
atırdılar. Hətəmovun da tərkibində olduğu  mi-

naatan batareyası əlverişli atəş mövqeyi seçib 
düşmənin ətraf dağlardakı dayaq nöqtələrini məhv 
etməli idi. Onlar atəş mövqelərini dəyişə-dəyişə 
irəliləyirdilər. Düşmən Xocavənd, Qubadlı, həm 
də Füzuli tərəfdən Hadrut ətrafında olan piyada 
qoşunlarımızı ağır artilleriya atəşi altında saxla-
yırdı. Bizimkilər on günə yaxın orada mətanətlə 
döyüşdülər. Hətəmovgil əlahiddə 120 millimetr-
lik minaatan batareyası olduqları və xüsusi 
təyinatlılara dəstək xarakterli döyüş tapşırıqları al-
dıqları üçün  onların üzərinə daha çox məsuliyyət 
düşürdü. Tamamilə istirahətsiz, gecələri yatma-
dan döyüşürdülər. Əziyyətləri hədər getmədi, 
nəhayətdə düşmənin belini qıraraq yenidən Had-
ruta sahibləndilər.

Vüsal Hətəmovun yaxın dostu, Əməkdar jur-
nalist Rəhman Orxanın dedikləri: 

– Heç kəs güman etməzdi ki, humanitar 
sahənin adamı olan Vüsal nə vaxtsa döyüşçü kimi 
də tanınar, düşməni pərən-pərən salıb torpaqları-
mızdan qovar. İstedadlı şərqşünas hərb adamına 
yox, “sülh adamı”na daha çox oxşayır. Əslində isə  
Vətən naminə canından belə keçməyə hazır imiş. 
Özü Sumqayıtda olsa da, xəyalı artıq Qarabağ-
da dolaşırdı. Getdi, vuruşdu, ad çıxartdı, alnıaçıq, 
üzüağ geri döndü. Dostumla fəxr edirəm.   

...Vüsal üç bacının tək qardaşı və özü də üç 
övlad atasıdır. Hazırda həm dövlət işində çalışır, 
həm də elmi tədqiqatlarını davam etdirir. O deyir: 

– Nəsimi gözəlliyi, insan kamilliyini, eşqi vəsf 
edərkən daha ali dəyərləri  nəzərdə tutmuşdur. Bir 
var qadına olan eşq, bir də var İlahiyə olan sevgi, 
Vətənə olan sonsuz bağlılıq. Mən döyüşlərə bu 
duyğularla atıldım. Düşündüm ki, kamil insan ol-
maq Vətəni sevməklə bərabər, Vətən uğrunda vu-
ruşmaqdır. “Muradim bu idi həqdən, irişdim mən 
bu gün kamə” misrasını interpretasiya edərək 
deyim ki, cəbhəyə yollanmaqla muradıma yetdim. 

Artilleriya qoşun növləri arasında ən təhlükəli 
sahələrdən biri hesab olunur. Birinci mərmini at-
dıqdan sonra düşmən sənin yerini müəyyən edə 
bilir. Lakin əsgərlərimiz xüsusi şücaət göstərirdi. 
Sanki bir-biri ilə yarışa girmişdilər. Batareya-
mız mərmi yağışı altında döyüş tapşırıqlarını 
yerinə yetirirdi. Hadrut ətrafında erməni dayaq 
məntəqələrini məhv etdikdən sonra bir az da 
irəlilədik. Artıq Tuğ qəsəbəsinə yaxınlaşırdıq. 
Hərbi hissəmizin piyada qoşunları o qədər sürətlə 
irəliləyirdi ki, bəzən biz hazırladığımız atəş möv-
qeyini istifadəsiz qoyub tərk etməli olurduq. Bu, 
əziyyətli bir iş idi. Atəş mövqeyi seçmək, batare-
yanın şəxsi heyətini orada yerləşdirmək, sursat-
ları daşımaq, daşıyıcı avtomobilləri gizlətmək, 
minaatanları döyüş vəziyyətinə gətirmək, 50 nəfər 
üçün səngər qazmaq və s. Həm də bütün bunla-
rı qısa vaxtda etmək lazım idi. Əsasən bu işləri 
düşmən atəşi altında görürdük, lakin qoşunlarımı-

zın sürətlə irəliləməsi bizə ruh verirdi.
Daha ağır döyüşlər Qırımızı Bazar qəsəbəsi 

ətrafında oldu. Şuşaya əsas yol bu qəsəbədən 
keçirdi. Düşmən burada möhkəm müqavimət 
göstərdiyindən qoşunlarımız Şuşaya meşə yolu 
ilə irəliləyirdi. Ermənilər meşə yolunu daim atəş 
altında saxlayırdı. Hərbi hissənin toplardan ibarət 
artilleriya divizionu və bizim əlahiddə minaatan 
batareyamız xüsusi tapşırıq almışdı: düşmən 
tərəfi ardı-arası kəsilmədən zərbə altında saxla-
maq. Biz 10 günə yaxın bu missiyanı yerinə ye-
tirdik.

Bir nüansı nəzərinizə çatdırım ki, batareyamız 
artıq Topxana meşəsində təkcə XTQ-yə deyil,  
həm də öz hərbi hissəmizin piyada şəxsi heyətinə 
dəstək verirdi. Bu döyüş tapşırığı zamanı bir neçə 
əsgərimiz ağır yaralandı, digər taqımdan 3 şəhid 
oldu. Lakin belə əməliyyatlar üçün bu, əslində, 
minimal itki sayıla bilər. Döyüşlər zamanı həmişə 
yanımızda olan komandirlər – polkovnik-leyte-
nantlar Cavid Abdullayev, Oqtay Nəcəfov və Vü-
qar Xəlilov, həmçinin kapitan Elvin Abdullayevin 
xüsusi təcrübəyə malik olmaları dadımıza yetirdi.

Müasir dövr müharibəsində qələbə təkcə silah-
dan keçmir, eyni zamanda, diplomatiya uğuru da 
olmalıdır. Ölkə başçısı cənab İlham Əliyevin dip-
lomatik qələbəsi, bütün ermənipərəst ölkələrin us-
talıqla susdurulması zəmin yaradırdı ki, müharibə 
birmənalı olaraq bizim qələbəmizlə bitsin. Artıq 
biz məğlub tərəf deyil, qalib tərəfik, diktə edən 
tərəfik: Qarabağ Azərbaycandır!

Qazimiz sonda onu da dedi ki, “Bir batare-
yanın döyüş yolu” adlı sənədli film üçün ssenari 
yazıb. Filmin çəkilişlərinə hazırlıq gedir. Sağlıq ol-
sun, birlikdə baxarıq.

Ə.NƏCƏFXANLI,  
“Xalq qəzeti”      

Elmdə alim, döyüşdə qazi

Şəhidlər adından qaldırılan Bayraq
Vətən müharibəsi qazisi, Xüsusi Təyinatlı Qüvvələrin mənsubu İlham İbrahim oğlu Əliyev 
1980-ci ildə  Bakıda doğulub. 1995-ci ildə Türkiydə Hərbi Liseyə daxil olub, topçu ixtisasına 
yiyələnib və Azərbaycana dönüb. N saylı hərbi hissədə XTQ-in kurslarına qatılıb. Paraşüt 
müəllimliyi ixtisası üzrə kursu bitirib. Dünyanın bir çox ölkələrində sərbəst paraşüt tullanışları 
edib bayrağımızı dalğalandırıb. İlhamın döyüş yolunu, müharibə xatirələrini özündən dinləyək:

“Hər kəs hərbçi ola bilir, amma XTQ-yə qa-
tıla bilmir. Müharibədən öncə düşmən tərəfdə 
bir xof yaranmış, həyəcan onları bürümüşdü. 
Məqsədimiz  bir idi: 30 il ərzində işğal altında olan 
torpaqların azad edilməsi. Şükürlər olsun, buna 
da nail olduq. Bizə yüksəldilmiş döyüş təlimi ha-
zırlıqları komandası verildi. Təlimlər şiddətləndi. 
XTQ olaraq yaxın vaxtlarda müharibənin başla-
yacağını anlamışdıq.

Sentyabrın 27-də cənab Ali Baş Komandanın 
əmrinə əsasən, biz –xüsusi təyinatlı qüvvələrin 
mənsubları Murovdağ silsiləsindən əks-hücuma 
başladıq. Bir çox postları düşməndən təmizlədik. 
Biz azad etdiyimiz postları ordumuzun müvafiq 
bölmələrinə təhvil verib, tapşırığa əsasən, Füzu-
li istiqamətinə gəldik. Füzulini azad edib Cəbrayil 
istiqamətinə hərəkət etməli idik. Öncə Şükürbəyli 
kəndində düşmənin hərbi hissəsini, sonra Cəbrayıl 
şəhərini azad etdik. Heç vaxt görmədiyimiz, 
düşmənin viran qoyduğu o yerlər bizə o qədər doğ-
ma gəlirdi ki. Düşmən öz ölülərini qoyub qaçırdı. 
Biz isə yaralımızı da, şəhidimizi də döyüş meyda-
nından çıxarır, təxliyə edirdik. Cəbrayıl şəhərində 
komandir tərəfindən mənə bayrağı damın üstə 
sancmaq əmr edildi. Əlimdə əcdadlarımızın yadi-
garı olan bayrağı düşmənə nifrətlə, şəhid olanların, 
yaralananların adından binanın damına sancdım. 
Növbəti istiqamət Hadrut idi. Daşkəsən kəndində 
erməni silahlı qüvvələri cəmləşmişdi, kənd cama-
atı vardı. Biz yan hissələri tutub bir istiqaməti açıq 
saxlayıb humanistliyimizdən şərait yaratdıq ki, çı-
xıb getsinlər. Müqavimət göstərənləri XTQ Hadru-
ta daxil olub  təmizlədi. Çox ağır döyüşlərdən biri 
məhz orda oldu.

Hər dəfə zəfər qazandıqca bizə motivasiya 
gəlirdi, daha böyük ruh yüksəkliyi ilə irəli gedir-
dik. Mən müharibədə şahid oldum ki, Qələbədə 
Azərbaycan əsgərinin də, xalqının da böyük 
əməyi var. Bizə gələn məktublardan bilirdik ki, 
xalq arxamızdadır. Bir epizod danışım. Bizə gələn 
məktubların içində kağıza bükülü iki yerə bölün-
müş çörək, yanında meyvə şirəsi vardı. Göndərən 

bir kağıza yazıb qoymuşdu ki, “məni bağışlayın, 
gücüm ancaq buna çatır”. Bu, bizi kövrəltdi, hamı-
nın gözü doldu. Başa düşdük ki, xalq bizimlə son 
tikəsini bölməyə hazırdır. Təki əsgər torpaqlarımızı 
azad etsin, qələbə çalsın. 5-ci sinif şagirdi Fatimə 
adlı qız məktubunda yazmışdı ki, əsgərimizə inanı-
ram, güvənirəm. Aşağıda qeyd etmişdi ki, “mənim 
qardaşım yoxdur. Müharibədən sağ gəlsəniz, 
mənim qardaşım olarsınızmı?” Məktubu cibimdə 
saxladım. Qayıtdıqdan sonra görüşdük. Çox qü-
rurverici hissdir ki, tanımadığın insanın məktubunu 
oxuyursan və aylar sonra onunla qarşılaşırsan. 

...Tuğ kəndi götürüləndən sonra artıq bilirdik 
ki, istiqamət Şuşayadır. Kəndlər azad edilmişdi və 
Xocavənd istiqamətində hərəkətə başladıq. Orada 
gözəl taktika işləndi. Düşmən elə bilirdi ki, Tuğ-
dan sonra Xocavəndə girəcəyik, bütün qüvvələri 
topladı o tərəfə. Bölmələrimiz sızma əməliyyatı ilə 
Xankəndi yoluna çıxdı və yol bağlandı. Daşaltı-

dan qalxıb Laçın koridoru istiqamətini təmizlədilər. 
Düşmənin başı Qırmızı Bazar səmtində döyüşə 
qatılmışkən qayalıq tərəfdən Şuşaya girdik. 
Düşmən mat-məəttəl qalmışdı ki, Azərbaycanın 
xüsusi təyinatlıları artıq Şuşanın içindədir. 
Xankəndi istiqamətindən, Daşaltıda qalan kiçik 
hərbi birləşmələrdən raketlərlə bizi vurmağa çalı-
şırdılar. Şuşaya girəndə hamımızda belə rahatlıq 
vardı ki, artıq Qələbə çox yaxındadır. Çünki Qara-
bağın incisi, döyünən ürəyi olan Şuşa şəhərində 
idik. Şəhərin təmizlənmə əməliyyatında Şuşa 
qalasına doğru hərəkət etdik. Qalada gizlənən 
düşmən bizə qarşı müqavimət göstərməyə baş-
ladı. Yoldaşlardan biri guya düşmənə təslim oldu-
ğumuzu dedi. Mən kənar mövqedə olduğumdan, 
düşmənin silahı qaldırıb onu vurmaq istədiyini hiss 
etdim. Həmin anda mən tez atəş açıb düşməni 
qolundan vurdum və yoldaşım mövqelənmək 
fürsəti tapdı. Şuşa qalasının içinə komandirin 
əmrilə girdim və atışma başladı. Mən qumbara 
atmaq istəyəndə düşmən məndən öncə tərpənib 
üzərimə qumbara atdı. Çəkilməyə yerim yox idi. 
Arxam, sağım, solum beton idi. Qumbara yanıma 
düşdü. Bir saniyədən az müddətdə qərar verməli 
idim. Gözlərimi qəlpə tutmasın deyə üzümü cevi-
rib çömələ bildim. Həmin anda partlayış baş verdi 
və sağ tərəfimdən çoxlu qəlpə yarası aldım. Artıq 
heç nə eşitmirdim, sadəcə toz-duman və partla-
yışdan sonra yoldaşlarımın içəridə düşməni məhv 
etməsini görürdüm. 

Huşumu itirincə yoldaşlarım məni çölə çıxarıb 
ilkin tibbi yardım göstəriblər. Daşaltıdakı kiçik hərbi 
birləşmələr çıxışı bağladığından, ayın 8-də gecə 
digər yaralılar və şəhidlərlə yuxarıda qalmışıq. 
Biz bunu düşünmürdük, təskinlik tapdığımız o idi 
ki, Şuşanı almışıq. Gələcək nəsil Şuşanı görəcək. 
Ayın 9-da, səhər saatlarında qalan düşmən 
qüvvələrini məhv etdilər. Məni Füzuli Rayon Diaq-
nostika Mərkəzinə gətirdilər. 

Bizim şəhidlərin qanı həqiqətən də boş yerə 
tökülmədi. Onlar qanları, canları bahasına qələbə 
əldə etdilər. Mən 2-ci qrup əliləm. Mülki vətəndaş 
olaraq xidmətimə davam edirəm. Lakin Ali Baş 
Komandan əmr versə, döyüş əməliyyatlarına da 
hazıram!”

Zərifə BƏŞİRQIZI,  
“Xalq qəzeti” 

Beş medallı müəllim
“Müəllimlik müqəddəs peşədir” – deyənlər haqlıdırlar. Müəllim təkcə 

təhsil vermir, həm də gəncləri xalqın, Vətənin gələcəyi üçün hazırlayır.  
Amma əgər müəllim özü şəxsən Vətən uğrunda döyüşlərə atılırsa, o elə əsl 
vətənpərvərdir. II Qarabağ müharibəsinin əvvəlindən axırınadək döyüşlərdə 
iştirak etmiş Ruslan Ağamalıyev kimi.

Ruslan müəllimin işlədiyi, Bakı şəhərində 
yerləşən, 6 şəhid məzunu və 2 veteran 
müəllimi olan 157 nömrəli tam orta məktəbə 
yollandım. Qalib Azərbaycan Ordusunun 
ehtiyatda olan baş leytenantı ilə həmsöhbət 
olduq. O, Füzuli, Cəbrayıl və Xocavəndin 
azad olunması uğrunda  gedən döyüşlərdə 
iştirak edib. Motoatıcı taqım komandiri olan 
Ruslan müəllimin döyüşdüyü sonuncu ərazi 
Xocavənd rayonunun Qırmızı Bazar ətrafı 
olub. “Döyüşün hər anı dəhşətliydi, qələbə 
çalmaq əzmimiz necə güclü idisə, orada nə 
yaşadığımızın, nə hiss etdiyimizin fərqinə 
vara bilmirdik” – deyən Ruslan müəllimin 
Xocavənd, Füzuli, Cəbrayıl rayonlarının 
azad olunmasına görə, eləcə də “Cəsur dö-
yüşçü”, “Vətən uğrunda” medalları da daxil 
olmaqla beş təltifi var. 

Müsahibim bildirdi ki, silahdaşlarının 
şəhadətə yüksəlməsinin kədəriylə, hansısa 
strateji mövqeyi azad etmələrinin sevinci-
ni eyni vaxtda yaşayırdılar. O, iştirak etdi-
yi ən ağır döyüşlərin də elə Qırmızı Bazar 

qəsəbəsinin ətrafında olduğunu dedi: “Güclü 
qüvvə ilə müdafiə olunan düşmən Qırmızı 
Bazar ətrafında möhkəmlənmişdi. Demək 
olar ki, mühasirəyə  düşmək təhlükəsi  ilə 
üzləşmişdik. Hər tərəfdən düşmənin atəşi 
altında idik. Yüksəkliklər yağıların əlində ol-
duğundan işimiz çətinləşirdi. Buna baxmaya-
raq, qəhrəmanlıq göstərərək torpaqlarımızı 
azad etdik”. 

Tarix müəllimi olan R. Ağamalıyev söhbət 
zamanı bu müharibədə Azərbaycanın haqlı 
mövqeyini tarixi dəlillərlə sübut etdi. Dedi ki, 
müharibəni biz başlamadıq. Ermənilərdən 
fərqli olaraq, biz sülhpərvər xalqıq, qonşu 
torpağında gözümüz yoxdur. Amma öz tor-
paqlarımızı da heç kəsə vermək niyyətində 
deyilik. Bu torpaqlar bizə əcdadlarımızdan 
miras qalıbsa, biz də qoruyaraq gələcək 
nəsillərə ötürməliyik. 

Ruslan müəllim danışdıqca gözlərim 
önündə müharibənin ən müxtəlif səhnələri 
canlanırdı. Heç nəyə baxmadan döyüşlərə 
can atan igidlərimizlə fəxr edirdim. Onun bu 
barədə söylədiyi bir fakt hələ də yadımdan 
çıxmayıb: “Bir zabitimiz var idi, ürəyindən 
əməliyyat olunmuşdu. Döyüşə getməyə 
bilərdi. Buna baxmayaraq, Səfərbərlik 
idarəsindən tələb etmişdi ki, onu mütləq 
cəbhəyə göndərsinlər, yoxsa özbaşına 
gedəcək. Məcbur qalıb göndərmişdilər, 
bizimlə çiyin-çiyinə müharibənin sonuna kimi 
döyüşdü.”

Ruslan müəllim dedi ki, tarixi qələbənin 
qazanılmasında həlledici rolu möhtərəm 
Prezidentimiz, Silahlı Qüvvələrin Ali Baş 
Komandanı cənab İlham Əliyev oynayıb. 
Azərbaycan Ordusu böyük hünər göstərib, 
düşməni darmadağın edib. 

Həmsöhbətim sonda Azərbaycan 
gəncliyinə Vətəni, xalqı sevməyi, təhsildə 
nümunə göstərməyi, güclü olmağı tövsiyə 
etdi. Çünki düşmən dünən də vardı, bu gün 
də var, sabah da olacaq.

Qələmə aldı:  
Rizvan FIKRƏTOĞLU,  

“Xalq qəzeti”

